
        
            
                
            
        

    
	СОНОМБАЛЖИРЫН БУЯННЭМЭХ

	 

	ШӨНИЙН БУГ

	“ШУА-ИЙН ХЭЛ ЗОХИОЛЫН ХҮРЭЭЛЭН, УЛААНБААТАРЫН ИХ СУРГУУЛЬ” эрхлэн Улаанбаатар хотноо 2015 онд эрхлэн хэвлүүлсэн Сономбалжирын Буяннэмэхийн мэндэлсний 110 жилийн ойд зориулан гаргасан “СОНОМБАЛЖИРЫН БУЯННЭМЭХ : ДЭД БОТЬ (Хүүрнэл зохиол, жүжиг)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ШӨНИЙН БУГ

	(жүжиг)

	 

	Монгол улсын Түүхийн төв архивын сан хөмрөгөөс олдсон шинэ үсгийн машиндмал эхийг Одонт тэмдэгт Улсын төв театраас 27 (1937) онд монгол үсгээр хуулан бичсэнтэй тулган хэвлүүлэв. Тус жүжгийг 1933 оны эхээр театрт тавьжээ. 1934 онд тусгай товхимол болгож хэвлүүлсэн ажээ.

	 

	
Гарах хүмүүс нь

	1. Жанцан өвгөн — Жамбалын эцэг тавь гаруй настай буурал

	2. Жанцан өвгөний эмгэн чавганц

	3. Жанцан өвгөний хөвгүүн Жамбал — хорь гаруй настай шулуун хувцастай

	4. Айлын банди — арван долоо найман настай, муухан дээлтэй

	5. Шагдар хулгайн тэргүүн — гуч гаруй настай хиймэл хар сахал үстэй. Гоёмсог, сүртэй

	6. Дөш (Даш) түүний нөхөр — гуч гаруй настай, зүсээ зүйл бүрээр хувилган явмуй. 

	7. Ёндон шинэ хүчээр дагасан хулгайчийн сурагч

	8. Түвдэн, Данзан лам мөн хулгайч

	9. Түвдэний эх чавганц

	10. Хүүхэн Цэрэгмаа — самуун садар бөгөөд хулгай муу хүн лүгээ нөхцөн явмуй. Гоёмсог улаан дээлтэй

	11. Ханд — Цэрэгмаагийн танил эгч, цэнхэр дээлтэй

	12. Данзан — хүүхэн Цэрэгмаагийн танил тэдний гэрийг зааж өгөгч хүүхэн. Шаравтар дээлтэй, гоёмсог

	13. Хоёр аянчин нэг бага хүүхэдтэй

	14. Хулгайн нөхөр шилээс адуу авчрагч

	15. Цагдаа нар

	16. Төвөд Гончиг

	17. Пүрэвдорж — хулгайн нөхөр феодал

	18. Түүний эхнэр хүүхэн хоёр

	19. Багш лам

	20. Хармааны хулгайч хөвгүүн Шуутай

	 

	 

	
Нэгдүгээр үзэгдэл1

	Хөшиг нээмэгц: Тавцанд монголын хоршоо хаалга харагдах бөгөөд нэгэн гэр баймуй. Гэр дотор бурхан тахил хуучин хэвээр гэрийн ард банзан байшин харагдмуй. Гэрт нэгэн настай эмгэн чавганц суух бөгөөд бас нэгэн настай өвгөн нөгөө оронд цай ууж суутал хөшиг нээгдмүй. Жич энэ бичмэл янзаар өгүүлэхгүй, энгийн хар яриагаар ярьж тоглох ёстой. Хүрээ дотроо тавьсан үгс нь хэрхэн юу хийхийг заасан үгс мөн тул үл өгүүлэгдэнэ. Тоглох хүмүүсийн нэрсийг үл өгүүлнэ. 

	 

	Хөдлөл нэг

	Өвгөн (эмгэнд): — Би энэ өдөр явж үзэлгүй горьгүй. Дараа явах хань олдохгүй болж болно. Тэр дээр одоохон хөдөө гарвал Гончигийн нүүхээс өмнө очиж мөн нэг лүү айраг олж ирвэл сайн байна. 

	Эмгэн: — Явахад ч яах вэ. Хашаанд хүнгүй би гагцаараа болбол ер хэцүү байна. Нөгөөдрөөс хөвгүүн лав ирэх болсон. Түүнийг ирсэн хойно явахад аянчин хаа мундах юм буй. 

	Өвгөн: — Зүгээр дээ. Чам муу зөнтгөөр хүн юу хийх буй. Тэр дээр бидэнд ямар алт мөнгөн сантай гэж юмнаас айх ч яршиг даа. 

	Эмгэн: — Чи ямар хаашаа юм буй. Саяхан Луузан гуайнд хулгай орж хүн цохисныг чи мэдэхгүй байна уу?

	Өвгөн: — Яршиг яршиг, бурхандаа сайн залбираад айх зовних юмгүй. Би одоо явахгүй бол хань ч олдохгүй, уналга ч олдохгүй. Бас жаал зугаа өр ширээ олж ирэхгүй болмуй. Өвгөн нэгэнт явахаар шийдвэрлэж бага сага богц шуумааз юм хумаа төхөөрмүй. 

	Эмгэн: — За чи нэгэнт явах хэмээвээс одоо яах вэ. Замдаа сэрэмжтэй яваад эртхэн буцаж ирвэл зохимуй. Хэлэх захих юм байна. 

	Өвгөн: — Хэлэх захих ч юу байх буй. Гонгорыг ирвэл хашаа байшин одоо хэр зарахгүй гэж хэлээрэй хэмээгээд өвгөн юмаа аван гарч одмуй. Эмгэн бурхандаа зул хүж асааж мөргөн баймуй. Үдэш бүрий бараг болмуй. Эмгэн гарч хашаа хаалга үүд өрхөө бүтээгээд эргэж орон бурхандаа дахин мөргөж мөргөж тайчин унтмуй

	 

	 

	Хөдлөл хоёр

	Нэлээд болсны хойно гаднаас нэгэн залуу хүн баахан юм тэвэрсэн бөгөөд хашааны хаалганы гадна ирж хаалганы түгжээстэйг үзэж сурыг эгэрч ядаад хаалганы цүүг учиргүй цохимуй. Эмгэн түүнийг сонсож их л айн өндийж нүд нь их болоод амаа ихээр ангайн нэгэн зэрэг чагнан суугаад гэнэтэд хаалганы цохил ширүүсэхүйд сандран босоод орох газраа олохгүй ийн тийн гүйн орны хөндийдөө ороод толгой дээгүүрээ дээлээр бүрхэн суумуй. Тэр залуу хүн хаалгыг тайлж ядаад юмаа газар тавьж хашаан дээгүүр давж ороод үүдийг дотроос тайлан орж юмаа оруулж гэрийн хаалганд ирж тотгоор үүдийг тайлан орж ирээд ийн тийн харж гайхсан хэлбэртэй сууж байтал тэр орны хөндийд нэгэн шовойсон юм хөдөлмүй. 

	Залуу хүн урагш очиж дээлийг нь татахуйд толгойгоо улам бүтээн дотор нь бархиран хэлрүүн: — Биш биш хүү минь, ноён минь. Би нэг ядарсан чавганц байна. Надаар битгий оролдоцгоо!

	Залуу хүн: — Энэ чинь ижий юү, та яаж байгаа юм буй? Юунаас айсан буй? Би байна ижий ээ, би ирж байна. 

	Эмгэн (битүү хэвээр): — Чи хэн буй?

	Залуу хүн: — Би хүү чинь байна, Жамбал байна. 

	Эмгэн (сая толгойгоо гаргаж): — Ээ харла, хүү минь ирэв үү? Хүү минь чи яасан орой явж байгаа юм буй? Аав чинь энэ өдөр хөдөө гараад би гагцаар ихэд айн сууж буй. За сайн явж ирэв үү? хэмээсээр гарч ирж дээл хувцсаа засаж, өрх татан цай чанах хэмээн яармуй. 

	Жамбал: — Сайн ирлээ. Та нар сайн сууж байна уу? гэх зэргээр энгийн ярилцан юм хумаа тавьж суумуй. 

	Эмгэн цай чанаж өгөх зуураа: — Хүү минь чи яасан их удав? Чиний явуулсан бичгийг чинь олж аваад чамайг сайн байна хэмээн баярласан. Албанд сайн л байв уу?

	Жамбал: — Сайн, би уг нь эрт буцаж ирэх хэмээсэн боловч ажил явдал их болоод явуулахгүй байсан. Сая нэг мөнгө хүргэх явдал тохиолдож дөнгөж буцаж ирэв. Аав хэзээ явсан гэнэ? Хаа юу хийхээр явсан буй?

	Эмгэн: — Аав чинь өнөө явсан. Хөдөө гарч бага сага өр шир цуглуулах, жаал жуул айраг сүү авчрах санаатай явсан. Жамбал цай уугаад төдий унтмуй. Эмгэн унталгүй юм хумаа хийж байтал үүр цаймуй. 

	Жамбал босоод цай ууж бас нэгэн боодолтой янчаан мөнгө гаргаж тоолон түүнийг ижийдээ өгч: — Ижий энэ мөнгийг далд сайн газар хий. Зургаан зуун төгрөг байгаа юм шүү. Би мөд авна. Зарим нь хүний юм. 

	Эмгэн түүнийг авч: — Хүү минь яадаг билээ. Хаа хийдэг билээ?

	Жамбал: — Яах вэ авдартаа хийгээд цоожлохгүй юү? Эмгэн авч нэгэн хуучин түрийвч гаргаж түүнд хийгээд цааш авдартаа хийж байтал гаднаас нэгэн банди орж ирмүй

	 

	 

	Хөдлөл гурав

	Эмгэн: — Яаран мөнөөх мөнгийг дахин гаргаж ирж хүү минь энэ мөнгөө ер нь чи өөртөө авч хадгал. 

	Жамбал нүдээрээ дохиж: — За яах вэ, тэр авдартаа хийхгүй юү? Эмгэн авдартаа хийгээд цоожилмуй. 

	Тэр банди Жамбалд: — За сайн ирэв үү, хэзээ ирсэн буй?

	Жамбал: — Сайн ирлээ, сайн сууж байв уу? Төвшин гуай сайн уу?

	Банди: — Сайн сайн хэмээмүй.

	Банди эмгэнд: — Манайх нэг сүү авсан чинь харин баахан гашилсан бололтой. Хөөрцгөө өгөөч! хэмээн ирэв. 

	Эмгэн: — За хүү минь хэмээн хөөрцөг авч өгмүй. Банди гарч одмуй. Жамбал гар, дээл малгайгаа засаж гарахыг завдахуйд

	Эмгэн: — Хүү минь хаа очих гэв?

	Жамбал: — Би гадуур хүн хартай уулзах явах хэрэг байна хэмээн гарч одмуй. Эмгэн цай ууж суугаад гэнэтэд нэгэн юм бодсон мэт сандран босож мөнөөх мөнгийг авдраас гаргаад хийх газраа олж ядан энд тэнд агуулж гүйж нэлээд ядаад: — Ёо ёох. Үүнийг чинь юундаа хийдэг билээ хэмээн нэгэн зэрэг бодож гэнэтэд орон доороос нэгэн хэсэг гутал оймс гаргаж ирээд түүн дотор хийж: — Одоо үүн дотор хэн юм байна хэмээн санах буй? Үүнээс бат юмгүй хэмээн гагцаар яриад нэгэн зэрэг сууж бас л болохгүй мэт санагдаж: — Үгүй энэ нь бас бүтэхгүй. Хэрэв хулгайч ирээд гутал хувцас аваачваас мөнгийг нь хамт аваачиж одвоос яах билээ хэмээн дахин гаргаж ирээд ийн тийн байж хэвээр мөнөөх авдартаа хийгээд цоожилмуй. — Одоо хүү минь ирж яваа байгаа хэмээн хоол хийж, өөрөө идээд хагасыг хүүдээ тавьж баймуй. Үдэш болж харанхуйлагдан ирмүй. Эмгэн ямагт хүүгээ дурссаар байх бөгөөд бас зулаа баримуй. Хүү ирэхгүй удахад үүд хаалгаа хааж бурхандаа мөргөж унтахыг завдмуй. Тавцанд харанхуйлагдан ирмүй. 

	 

	 

	Хөдлөл дөрөв

	Гурван хүн гудамжинд харанхуй сүүдэр дагаж сүүтгэнэн ирмүй. Хоёр нь хашааны буланд шийдэм барьж зогсмуй. Үүний нэг нь шинэвтэр хүн бөгөөд аймтгай мэт баймуй. Нэг нь сэмхэн явсаар мөнөөх хашааны дээгүүр давж үүдний тотгоор шагайгаад үүдийг алгуур түлхмүй. 

	Эмгэн гэнэтэд хүн түлхэхийг мэдээд: — Хэн буй, хүү минь үү? хэмээмүй. 

	Тэр хүн алгуур дуунаар: — Тийм хэмээмүй. 

	Эмгэн: — За за байз, хүүхэн ээ би тайлаад өгье хэмээн яаран босож үүдээ тайлмуй. Гэнэтэд эсрэгээс нэгэн сүрхий хар хүн орж ирмүй. Чавганц их л айн гарч чадахгүй чичрэн зогсмуй. Тэр хүн нэг зэрэг хөдлөлгүй, дуугүй сүрдүүлэн зогсоод

	Хар хүн урт хутга гаргаад: — Мөнгө чинь хаа баймуй, бушуу хэл! Эмгэн их л айн: — Мө-мөн-мөн-гө мөнгө мөнгө байхгүй хэмээмүй. 

	Хар хүн: — Юу гэнэ ээ чи, хэлэхгүй болбол чамайг алмуй хэмээн хутга гялалзуулмуй. Чавганц айсандаа хашхирах хэмээгээд чадахгүй зүүдэнд хар дарсан хүн мэт хоолойдоо хашхирмуй. 

	Хар хүн шууд хутгаа далайн чавганцыг барьж: — Хэл хэмээн айлгахуйд чавганц авдраа зааж өгмүй. Төдий тэр хүн чавганцыг хутгалан алаад авдрыг эвдэж мөнгийг өвөрлөн гарч ирэхийг завдан баймуй. 

	 

	 

	Хөдлөл тав

	Гаднаас мөнөөх Жамбал гартаа нэгэн мод барьсаар ирээд тэрхүү хашааны буланг тойртол гэнэтэд нэгэн хүн гарч ирэн цохиж унагамуй. Дахин босохыг завдтал дахин цохимуй. Төдий л удахгүй хоёр хулгайч гарахыг завдаж: — Бас хүн айсуй хэмээлдэн хашааны нэгэн буланд нуугдаж бөгөөд айгч нь энд тэнд нэлээд гүйж сая нуугдмуй. 

	 

	 

	Хөдлөл зургаа

	Хоёр харуулын цагдаа гэтсээр гарч ирээд: — Саяын хүн хаа оров? Лав хулгайч хэмээлдэн явж гэнэтэд нэгэн нь түүнд бүдрэн унаад гэрэл ноцоож их л гайхалцан үзэж: — Энэ юун хүн хаанахын хүн болов хэмээн ярилцаж энэ хавийн хүн байх магадгүй хэмээн энэ айлаас асууя хэмээн хашааны хаалгыг цохимуй. Огт чимээ гарахгүй. — Энэ ямар хачин айл буй? хэмээн хүн байдаггүй юм уу хэмээлцэж өөр айлыг дуудъя хэмээн нэгэн нь нөгөө тийш явж бас нэг айлын хаалгыг цохимуй. Энэ завсар хашаан доторх хулгайч гарч ирэхийг завдан байтал хүн ирснийг мэдэж мөн хашааны нөгөөтээгүүр давж дутаах ба нөгөө хоёр нь мөн зайлан дутаамуй. Мөнөөх өөр хашааны дотроос: — Хэн буй? хэмээмүй. 

	Цагдаа: — Бид байна, бид цагдаа албаны хүмүүс байна. 

	Дотроос: — Та нар ямар хэрэгтэй буй?

	Цагдаа: — Бид та нараас хүн асуух хэрэгтэй. Та нар бүү айгтун!

	Дотроос: — Чамайг цагдаа гэж юугаар баримтлах буй?

	Цагдаа: — Та бид нарыг дээрэмчин гэж байгаа юм уу? Та нар худал гэвэл бидний хувцас хунар, зэвсгийг харагтун. Одоо бас үүр цайж баймуй. Үнэхээр үүр цаймуй. 

	Дотроос хүн гарч ирмүй. Цагдаа тэдгээр хүмүүсийг дагуулан ирж: — Энэ хаанах ямар хүн буй, таних хүн байна уу? Мөнөөх үхдэлийг ажиглан үзэцгээмүй. Тэдгээр хүмүүс үзээд: — Танихгүй хэмээлцмүй. 

	Цагдаа нар нөгөө чавганцын гэрийг зааж: — Энэ айлыг хэчнээн дуудавч юунд дуу эс гармуй. Бид бүгд оръё хэмээмүй. Төдий тэр хашаан дээгүүр нэг нь давж ороод хаалгыг тайлж бүгд ормуй. Энэ завсар мөнөөх Жамбал арай үхээгүй амьд хөдөлж баймуй. 

	Бүгд гэрт орж үхсэн чавганцыг үзэж бас цустай хутгыг олж их л гайхалцан Жамбалыг түшиж босгон гэр хашааг битүүмжилж айлын хүмүүст захиж одмуй. Айлын хүмүүс их л айлцан: — Одоо бид хэрхэх билээ хэмээн орох газраа олохгүй баймуй. 

	Цагдаа: — Зүгээр. Тэр хулгайчууд одоо энд хэрэг гаргасан тул үүн дахин эргэлдэхгүй буй за. Та нар хичээж болгоомжтой байцгаагтун! Дараа албаны хүн ирж эндхийн учрыг олмуй хэмээн одмуй. Бүгд юутай аймшигтай, юутай аймшигтай хэмээлцэн шуугиж байтал

	хөшиг хаамуй. 

	 

	 

	
Хоёрдугаар үзэгдэл

	Нэгэн баялаг айл баймуй. Баруун орон дээр нэгэн лам нэгэн залуу хүүхэнтэй унтаж баймуй. Нэгэн эмгэн нөмгөн босоод цай чанаж баймуй. 

	 

	 

	Хөдлөл нэг

	Гаднаас нэгэн сүрхий хар хүн орж ирмүй. — За сайн уу? Эмгэн хэмээмүй. 

	Эмгэн: — Сайн сайн, Шагдар сайн уу? хэмээмүй. Тэр хүн шууд унтагч хүмүүсийн дэргэд очиж хучлагыг хуулан: — Яасан их жаргадаг юм буй? хэмээмүй. Тэр унтсан лам, хүүхэн хоёр хучлагаа татан барьж лам хэлрүүн: — За Шагдар чи сайн ирэв үү? Олз омогтой явна уу?

	Шагдар: — Сайн явна. Над энэ өдөр баахан архи ууж цэнгэлдье. Бос бос, хэрэг учрыг дараа ярья хэмээмүй. Лам Түвдэн, хүүхэн Цэрэгмаа хоёр зэргээр босмуй. 

	Хар хүн инээн ламд: — Чи муу золиг миний хүүхнийг булаагаад эдлээд хэрэглээд байна уу?

	Лам инээн: — Энэ чинь өөрөө гүйж ирээд байдаг шүү. 

	Хүүхэн: — За яршиг, битгий худал хуц. Энэ золиг чинь ер зүгээр суулгадаггүй шүү. 

	Шагдар: — За Цэрэгмаа чи бушуу яваад таван шил архи аваад ир! хэмээн мөнгө өгмүй. 

	Лам: — Чи хойд байшингаас дугуй гаргаж аваад бушуу яваад ир!

	Шагдар хажуугаас: — Өнөөх дугуй юу? Болохгүй шүү!

	Лам: — Тэр биш. Түүнийг хэзээний задалсан. Энэ нь миний шинэ авсан дугуй. 

	Шагдар: — Уухай уухай, яах вэ яах вэ. Дугуй авах мөнгө байвал дугуйгаар юу хийдэг сэн билээ дээ. Чи бушуу яв! Дэлгүүр онгойсон буй за. Цэрэгмаа мөнгийг авч дээл хувцсаа өмсөөд бас л нүүрээ угаасугай! гэтэл

	Шагдар шаардаж: — Яршиг яршиг чи бас хэнд гоёж очих нь буй? Бушуул бушуул, харла. Хүүхэн мөнгийг авч одмуй. Энэ завсар Данзан лам боссон байх бөгөөд эмгэн Шагдарт цай хийж өгмүй.

	Шагдар өөрийн хэтэвчтэй мөнгийг гаргаж ламын дэргэд очоод ихэд шивгэнэн ярьж мөнгийг өгөөд бас муу хэтэвчийг эргүүлэн тойруулан үзээд эмгэнд хаяж, үүнийг галд хийгтүн хэмээгээд ажиггүй ламтай хоёул ярилцан баймуй. 

	Эмгэн тэр хэтэвчийг аваад нэгэн зэрэг үзэж: — Энэ хайран хэтэвчийг түлэх нь галзуурч байгаа юм уу даа? хэмээгээд өвөртөө хиймүй. Лам Шагдар хоёр ямагт шивгэнэн ярьж баймуй. 

	 

	 

	Хөдлөл хоёр

	Нэгэн залуу банди орж ирээд шууд ламын дэргэд очиж нэг юм шивнэн хэлээд суумуй. Шагдар түүнд: — Чи бас надаас юу нуусан юм буй? Бас надаас нуух юм байна уу?

	Банди сандарсан байдалтай: — Нуусан бус хэмээгээд босож ирэн Шагдарын чихэнд мөн хэдэн үг хэлэхүйд Шагдар инээн: — За за яамуй яамуй. Та нар одоо тийм хармаан суйлах бага сага юм хийж байж байгаад чононуудын аргад оров аа. 

	Түвдэн хажуугаас: — Зүгээр зүгээр, тэдэнд мэдэхдээ ийм бага сага хэмээх нэртэй байвал холбогдол хэзээд хөнгөн бус уу?

	 

	 

	Хөдлөл гурав

	Гаднаас нэгэн залуу хар хүн нэгэн нэхий дээлтэй хөдөөгийн бололтой хүнийг дагуулан орж ирмүй. 

	Шагдар: — За манай хүн хаа яваад ирэв. Энэ чинь ямар нөхөр олоод ирэв? Тэр хүн хэлмүй. Үүний хуурамч нэр Баатар хэмээмүй. Чухам нэр Дөш. — Би энэ хүнээс юм авах гэсэн юм. Мөнгө хүрэхгүй болоод дагуулаад ирэв. 

	Шагдар тэр хөдөөгийн хүнийг харж: — За нөхөр сайн уу? Хөдөөгийн хүн: — Сайн, та бүхэн сайн уу? хэмээмүй. Шагдар түрэмгий байдалтай хэлрүүн: — Чи яасан ёс мэдэхгүй хүн буй? Манай хувьсгалт улс төрийн ёс болбол юуны өмнө гар барьдаг биш үү?

	Хөдөөгийн хүн: — За би хөдөөгийн хүн болоод ёс учрыг сайн мэддэггүй. 

	Шагдар: — Чи хөдөөгийн хүн хэмээгээд энэ хувьсгалт засаг төрөөс гадуур гарсан хүн буюу. 

	Хөдөөгийн хүн айн зовсон хэлбэртэй: — Үгүй үгүй, юунд бид засаг төрөөс гадуур гарах буй. 

	Шагдар: — Чиний нутаг хаа байдаг буй?

	Хөдөөгийн хүн: — Миний нутаг Дорноговьд. 

	Шагдар инээмсэглэн: — За хө юу юутай ирсэн буй, ямар маймаатай яваа буй?

	Хөдөөгийн хүн: — Их маймаа хийх юмгүй. Хэдэн хонь, үхэр, Морь, Хэдэн лүү айрагтай явж байна. 

	Шагдар: — Чи гишүүнд орсон хүн буюу, үгүй юү? Чи маймаа Хийж болдог ба болдоггүй ёсыг мэдэх үү?

	Хөдөөгийн хүн: — Би гишүүн бус. Маймаа хийхэд болохгүй гэх юу байх вt дээ. 

	Шагдар: — Яана гэнэ ээ? Чи ер нь хувьсгалт нийгэм журмын ёсыг мэддэггүй хаа байж байсан ард буй. Одоо маймаа хийж бусдыг мөлжихгүй. Нийгэм тэгш болохыг чи мэдэхгүй байна уу? Чи морь малаа ямар өртгөөр өгөх гэж яваа буй?

	 

	 

	Хөдлөл дөрөв

	Мөнөөх нэгэн муухан хувцастай бөгөөд царай муутай зүдэрсэн бололтой хүн орж ирмүй. Тэр нь айгч болой. Орж ирээд суумуй. Дөш түүнийг харж Шагдар ба ламд: — Энэ мангуу ер бүтэлгүй. Урьд шөнийг золтой хөөдөхийг шахав. Айгаад гар хөдөлгөхгүй байна шүү. 

	Шагдар түүнд: — Мал аа мал чи нэгэнт биднийг дагаж чадамгай ажилд суралцах хэмээгээд ийм явбал болохгүй шүү. 

	Ёндон: — Би сураагүй болоод тийм хэцүү юм тохиолдохоос айгаад байх юм. Надур хөнгөн хялбар юм бол зүгээр сэн. 

	Шагдар: — Хөнгөн хялбар гэж юм байхгүй. Чи нэгэнт хийснээс хойш болих гэж үү. Чамайг бид алавч авравч цөм чадна шүү. Чи үүнээс хойш дахин тэр мэт айж явж болохгүй. Чи тэдэнд алагдахгүй болбол бидэнд алагдана. Чи сайн бол бид чамайг хэзээд хамгаалаад байна. Эр хүн юунаас айх буй. Ёндон дуугүй. 

	Шагдар Дөшид: — Чи одоо гэртээ буцагтун! Өврөө бас уудлан янчаан гаргаж: — Май чамд хорин янчаан өгье. Чи үүнийг зарж байгтун! Чи оройн таван цагт энд яваад ирээрэй. 

	Ёндон янчааныг авч: — За за хэмээгээд гарч одмуй. Дөш Шагдарт: — Энэ Ёндон баахан зүрх муутай золиг байна. 

	Шагдар: — Зүгээр зүгээр, хэд явж үзвэл суралгүй яах вэ. 

	 

	 

	Хөдлөл тав

	Хөдөөгийн хүн харин айгаад хөлсөө байн байн арчиж үг хэлж чадахгүй байтал тэр дагуулан ирсэн хар хүү хажуугаас: — За яршиг яршиг, яах вэ зайлуул. Хэдэн малаа надур хямд өгөх гэсэн юм. Тиймгүй болбол энэ цусыг зохих газраа хүргээд өгвөл энэ юу олж авах буй даа. Би үүн (ээс) найман морь, арван хоёр хонь, хоёр лүү айраг таван зуун наян төгрөгөөр авахаар хэлэлцсэн юм. Та нарт мөнгө байвал гаргаад аль! Лам хэдэн мөнгө гаргаж өгмүй. 

	Хар хүн мөнгийг аваад мөнөөх хөдөөгийн хүнд тоолж өгөөд: — За сайн тоол! Хожим хойно харин ийм тийм гэвэл яршиг шүү. 

	Хөдөөгийн хүн мөнгийг аваад: — За за гүйцэд байлгүй яах вэ. Хаанаас чингэх буй хэмээгээд бушуу гарч одвой. 

	Шагдар мөнөөх банди Содовт: — Чи бушуу энэ хүний хойноос дагаж хэзээ буцах, хааш явах, хэдэн нөхөдтэй хэчнээн юутай байхыг мэдээд ир!

	Банди: — За хэмээн түүний хойноос яаран гарч одмуй. Чавганц мөн шээхээр гармуй. 

	 

	 

	Хөдлөл зургаа

	Өнөөх хүүхэн архи авсаар ирмүй. Шагдар Түвдэн нар архийг задлан ууж бас чавганцыг: — Мах чанагтун! хэмээх энэ хамт чавганцаас Шагдар асуумуй. — Эмгээ та шоронд байгаа Гомбод эргэлтийг өгсөн үү?

	Эмгэн: — Өгсөн, би өдөр өгч байгаа. 

	Шагдар: — Сайн сайн, эмгээ би танд ихээхэн юм авч өгмүй. Та залхууралгүй эргэлт өгч байгаарай. Гомбо удалгүй шоронгоос гармуй. 

	Эмгэн: — За за хүү минь, би ер таслуулдаггүй шүү. Шагдар Цэрэгмааг тэврэн барьж үнсэн таалан архи уулцах бөгөөд бас ламын чихэнд үг хэлж ихэд юм бодсон хэлбэртэй баймуй. 

	Хүүхэн түүнийг үзээд: — Чи юу бодсон юм буй? Хэл хэл! хэмээн Шагдарыг шаардмуй. 

	Шагдар: — Үгүй нуух юм юу байх вt. Би урьд шөнө нэгэн хүүхэнтэй хэвтэж байтал харин тэр хүүхний нөхөр хэмээн нэг муу хар хүү ирээд түүнтэй хэрэлдэж түүнээс сэтгэл зовоод архи уух хэмээсэн юм. 

	Цэрэгмаа: — За яршиг, чи Долгорынд очсон байлгүй дээ. За за чи Долгортой болсноос хойш надаар юу хиймүй хэмээн цуу идсэн мэт гүйн босож ламын дэргэд суумуй. Лам түүнийг тэвэрч: — Зүйтэй зүйтэй, даруй зөвшөөрмүй. Чи одоо миний болсон шүү хэмээмүй. Шагдар хүүхнийг татан ирүүлж: — Чи надаас зугатаж байна уу? Би чамайг алмуй. 

	Цэрэгмаа инээн: — За яршиг. Би харин та нарын хэнийг ч гомдоохгүйг бодож ингэж өдөр шөнөгүй та нарын тоглоом болоод явдаг биш үү. 

	Шагдар: — Мөн мөн, яамуй яамуй, яах вэ яах вэ. Хэнд хамаатай буй. Чи хатантай уулзвал намайг сэтгэлээр их зовж байна гэж хэлээрэй. 

	Цэрэгмаа: — За за, хатнаар яах буй? Чингээд уур хүргээгээд байдаг шүү. Хүүе, би нэг минжин малгай авах гэсэн юм. Мөнгөгүй ядуу би. Чи над янчаан өгөхгүй юү?

	Шагдар: — Сайн юм уу, яаж өгөх юм буй?

	Цэрэгмаа: — Сайн юм аа. Дөрвөн зуун тавин төгрөг гэж байгаа юм. 

	Шагдар өврөөсөө мөнгө гаргаж: — Май би чамд хоёр зуун тавин төгрөг өгье. Одоо нэг хоёр гурван хоногоос ихээхэн мөнгөтэй болно. Дараа хагасыг өгье.

	Цэрэгмаа: — Ээ царай алд, өгч байгаа нь энэ шүү хэмээгээд дахин: — Үгүй биш ээ, өгч байгаа нь энэ шүү хэмээмүй. 

	Шагдар нөгөө орон дээр хүүхэн лүгээ садарлан байх бөгөөд лам энэ орон дээр зэргээр архи уулцан бас эмгээд архи өгмүй. 

	 

	 

	Хөдлөл долоо

	Эмгэн орж ирээд хоол чанаж ажиллан баймуй. 

	 

	 

	Хөдлөл найм

	Гаднаас нэгэн хүн орж ирмүй. Бүгд сочин Шагдар өндийн суумуй. 

	Шагдар инээн: — За манай хүн Халтар чи хэзээ ирэв, сайн ирэв үү?

	Халтар: — Бүгд сайн уу? Би өчигдөр шөнө ирсэн. 

	Лам Түвдэн: — За маймаа сайн уу?

	Халтар: — Маймаа сайн. Манай шилийн нөхдөөс 16 сайн морьд явуулжухуй. Одоо үүнийг түргэн зарцгаах арга байна уу?

	Лам: — Байлгүй яах буй? Одоо хэр хойд амны бэлчээртээ хадгалчих. Гайгүй юу яарах буй. Бидэнд өөрсдөд ч уналга муудаад байгаа. Ер нь баахан хэрэгтэй байна шүү. Төдий хэдүүлээ архи уугаад шивнэлдэн баймуй. 

	 

	 

	Хөдлөл ес

	Гаднаас мөнөөх банди орж ирээд: — Би тэр аянчны хөрөнгө юм болон элдвийг мэдэв. Тэр аянчин энэ өдөр юмаа худалдаж дууссан байна. Мал идэх юмгүй хэцүүдлээ гэж байна. Энэ орой гарах хэмээмүй. Зүүн өмнө замаар буцна хэмээмүй. Төдий бүгдээрээ шивгэнэлдэн Шагдар мөнөөх хар хүүгийн хамт гарч одмуй. Лам бандийн хамт гарч одмуй. Гадна гараад хэдүүлээ ярилцсаар далд ормуй. Гэрт үлсэн хүүхэн Цэрэгмаа өврөөсөө тэдгээр өгсөн мөнгө янчаануудыг гаргаж тоолон эмгэнд: — Боох юм байна уу?

	Эмгэн: — Юу хүүхэн ээ? хэмээмүй.

	Цэрэгмаа: — Мөнгө янчаан боомоор юм байна уу? Над хэтэвч байхгүй. Задгай өвөрлөхөд түвэгтэй баймуй. 

	Эмгэн: — Хүүхэн ээ байна байна. Май чамд би нэг хэтэвч өгье хэмээн мөнөөх хэтэвчийг өгмүй. 

	Цэрэгмаа тэр хэтэвчийг аваад нэгэн зэрэг үзэж: — Энэ нь хуучин боловч одоогийн үед байхгүй сайн хэтэвч байна. Юутай сайн буй хэмээн хэтэвчийг авч мөнгөө хийгээд бас малгай хувцсаа засан өмсөж: — За байз, явж минжин малгай авъя даа хэмээн ихээр гараа хаялж бөгсөө сажилж гарч одмуй. Эмгэн хойноос нь амаа ихээр ангайж харсаар байтал 

	хөшиг хаамуй. 

	 

	 

	
Гуравдугаар үзэгдэл

	Их уул хадтай даваа эзгүй тал мэт шугуй харагдах бөгөөд шингэж бүхүй нарны туяа мод хүрэн улаан хөх ногоон гэрэл тусмуй. Гэрлийн өнгө зүйл бүрээр хувирч улам улмаар аймшигт харанхуй шөнийн будангуй өнгө хувилсаар ирмүй. 

	 

	 

	Хөдлөл нэг

	Алс уулын далдад аянчин хүний дуу сонстох нь хая-а хая-а хүэ хөж хүэ хөж хэмээх бөгөөд монголын үхэр тэрэгний дуу нь ямагт ги-г-г-г-г-г-га, ги-г-г-г-г-г-га хэмээсээр ойртон сонстож үхэр тэрэгтэй хоёр аянчин бас нэг бага хүүхдийн хамт гарсаар ирмүй. 

	Нэгдүгээр аянчин: — Нөхөд энд устай сайн газар байна. Энд бууж үхрээ идүүлээд явбаас ямар?

	Хоёрдугаар аянчин: — За бууя бууя. Хэдүүлээ үхрээ буулгаж майхан босгон цай чанах, галлах гэж мөнөөх бага хөвгүүн аргал түүхээр явмуй. Аянчин нар майхан бариад гал ноцоож баймуй. 

	 

	 

	Хөдлөл хоёр

	Бага хөвгүүн аргал түлээ хормойлсоор ирмүй. Төдий ихээр гал түлж цай чанаж суумуй. 

	Нэгдүгээр аянчин: — Бид нар морио баахан хямд зарсан мэт байна. Гончигдорж морио сайн зарсан бололтой. 

	Хоёрдугаар аянчин: — Харин бид нар яараад ийм боллоо. Одоо яая гэхэв. Удахын аргагүй. Дам сул үг яриа ярилцан суумуй. Далдаас хүн исгэрэх дуу сонстмуй. Аянчин нар түүнийг чагнацгааж хоёрдугаар аянчин хөвгүүнд: — Чи үхрээ харагтун! Юу ирж явна. Аянчин юм уу, малчин юм уу? Энэ завсар нэгдүгээр аянчин нэгэн хангинуур сүх гаргаад майхны хаяаны орчим ширдэг доогуур хиймүй. 

	Хөвгүүн гарч хараад хай хэг хэмээх зэрэг үхэр малдаа хэд хашхираад буцаж орж: — Мэдэхгүй, тэр хойноос нэгэн морьтой хүн явж байх шиг юм аа. Цөм дуугүй болж цайгаа гаргамуй. Бас уулцан суумуй. Исгэрэх дуу нь бас улам ойртсоор ирмүй. 

	 

	 

	Хөдлөл гурав

	Нэгэн хөх дээлтэй хар хүн майхны дэргэд ирээд дотогш орж (Шагдар) болой. — Бүгдийн амрыг айлтгая. Сайн явж байна уу?

	Аянчин нар: — Сайн явж байна. — Сууж гаанс тамхиа гарган татах бөгөөд ялдраа хэзээ гарсан буй, нутаг хаагуур буй?

	Нэгдүгээр аянчин: — Бид энэ өдөр гарлаа. Нутаг говьд холхон байна. — Та хэзээ гарав, хаа хүрэх буй? Нутаг хаагуур буй, алдар хэн буй?

	Тэр хүн: — Миний нэр Баатар, нутаг Цагаан эрэгт. Мөн өнөө гарлаа. Баахан оройтож явна. Хотод манай нэг ах байдаг бөгөөд түүнийг эргэх гэж бас жаал жуул маймаа шаймаа хийж яваад буцаж явна. Танай майханд хоноод явбал болох уу?

	Хоёрдугаар аянчин: — Яах вэ дээ хэмээмүй. Төдий цай өгч бага сага хотын юмны үнэ зэргийг ярилцаж суумуй. 

	Нэгдүгээр аянчин нөгөөдөө: — Би үхрээ манаж хоноё. Чи Даваатай хоёул хэвтэж амар даа. Байсхийгээд чамайг сэрүүлсүгэй. 

	Хоёрдугаар аянчин: — За гэтэл мөнөөх хар хүн: — Би ч морио манаж хономуй. Та манаад юу хийх буй? Танай энэ жаал банди надтай цуг үхрээ маналцан хоновоос барав. 

	Хоёр аянчин бие биеэ харж: — Чингэвэл чингэх үү дээ. 

	Тэр хар хүн цай уугаад: — За байз морио чөдөрлөе хэмээгээд гарч бас Даваа хэмээх бандийг дуудмуй. — За явъя. Чи дээл хувцсаа авах уу?

	Тэр хөвгүүн: — Үгүй үгүй, зуны шөнө юундаа даарах буй хэмээн хоёул цааш очиж нэгэн хад уулны доор хүрээд суумуй. 

	Энд нэгдүгээр аянчин нөгөөдөө инээлдэн бодлоготой сууж байснаа ийн хэлмүй. — Энэ ямар хачин хүн буй? За яах вэ. Үгүй, энэ хүнийг би гайхаж олохгүй байна. Энэ хүн манай майханд хоноё хэмээгээд бас морио манаж хээр хонох гэдэг юу буй? Бас жаал хүүг дагуулаад явдаг чинь юу буй?

	Хоёрдугаар аянчин: — За яршиг даа. Энэ гагц хүнээс юунаас айдаг юм буй?

	Нэгдүгээр аянчин: — Үгүй, энэ золиг чинь шөнө үхэр туугаад явж мэднэ шүү?

	Хоёрдугаар: — Гайгүй биз дээ. Үхэр туугаад хэр хол явах буй. Тэр дээр. бид түүнийг нэгэнт таньсан хойно хаанаас хулгайч биеэ танигдаж байгаад хулгай хийх буй. Дэмий юмнаас сэжиглэх юм. 

	Нэгдүгээр: — За за яах вэ, чингэвэл сайн л буй за. Шөнө өөрсдөө мөн сэргийлж үхрээ харах хэрэгтэй. Юу ч болсон жаал амаръя хэмээгээд хоёул хэвтлээ. Хоёрдугаар аянчин тайчин хэвтмүй. 

	 

	 

	Хөдлөл дөрөв

	Мөнөөх хар хүн: — (Даваагаас) Та нар юу юу зарсан буй?

	Даваа: — Манай ах арваад морь, хориод хонь, тав зургаан үхэр зарсан. 

	Тэр хүн: — Хэчнээн янчаанаар зарсан буй? — Би сайн мэдэхгүй. Хоёр мянга илүү төгрөг болов оо гэж байсан. 

	Тэр хүн: — Тэр мөнгөө яасан буй? — Тэр мөнгөний хагасаар эд бараа авсан. Хагасыг нь биедээ авч яваа.

	Тэр хүн: — Та нар ямар зэр зэвсэгтэй яваа буй? Тэр: — Бидэнд буу зэвсэг байхгүй. Гагцхүү манай их ахад нэг сайн хангинуур сүх буй. 

	Тэр хүн: — Хулгайч дээрэмч ирвэл та нар хэрхэх буй? — Яах вэ, бороохой шийдэм, сүх хутгаар үзэлцмүй. 

	Тэр хүн инээн: — Мөн мөн, тэр сүхээ ойрхон авч явбал сайн даа. 

	Даваа: — Ойрхон авч явдаг. Манай ах унтахдаа дандаа ширдгийн баруун хажууд хийгээд унтдаг. 

	Тэр хүн инээн: — Чи дээрэмчнийг таних уу?

	Даваа: — Би яаж таних буй? Ер нь олж уулзаагүй, ямар янзын улс байдгийг мэдэхгүй. 

	Тэр хүн: — Чи одоо танигтун! Тэр дээрэмчин гэдэг бол би байна хэмээгээд түрийнээсээ урт хутга гаргаж. Даваа түүнийг сонсоод хоёр нүд нь их болж амаа ангайн гөлийж: — Ах гуай та битгий худал хэлэгтүн!

	Тэр хүн: — Худал уу хэмээгээд Давааг жанчин унагамуй. 

	Даваа унаад айн чичрэн: — Ах гуай, дээрэмчин гуай та амь аврагтун!

	Тэр хүн хутга далайж: — За би чамайг алахгүй. Чи эндээ миний морийг сайн харж байсугай! Хэрэв чи дуу гарвал эргээд чамайг алмуй хэмээн хутгаа хүзүүнд хүргэмүй. 

	Даваа айн: — Үгүй үгүй, би дуу гарахгүй. Таны морийг сахиж байя. 

	Тэр хүн: — За тийм болбол чи хөдөлж болохгүй хэмээн дахин дахин айлгасаар өөрөө сэмхэн цааш майхныг зүглэн очмуй. Майхны гадна сэмхэн чагнамуй. Хоёр аянчин хамар татан унтмуй. Хулгайч сэмхэн майхны хаяагаар нэгдүгээр аянчны дэргэдээс нь сүхийг хулуун авмуй. Нэгдүгээр аянчин гэнэтэд ханиагаад эргэж харан хэвтмүй. Хулгайч сэмхэн чагнаж хүлээгээд ийш тийш харж дахин майхны үүдээр орж далд цаад талд хэвтсэн хоёрдугаар аянчныг цавчин алмуй. 

	Нэгдүгээр аянчин гэнэтэд сэрж: — Хэн буй, юу буй? хэмээн бостол өөдөөс нь цохиж унагамуй. Энэ завсар бага хөвгүүн дутаан далд орж одмуй. Хулгайч хоёулныг цохиж энд тэндээс нь мөнгө янчаан юм хумыг аваад сүхийг аван бушуу дутаан морины дэргэд ирж ийш тийш Давааг эрж ядаад: — Энэ муухай боллоо хэмээн сүхээ сая хаяж дутаан одмуй. Шөнийн харанхуйн дотор хоёр үхдэл хэвтээд энд тэнд нь үхэр мөөрөлдөн байтал нэлээд удаан

	хөшиг хаамуй. 

	 

	 

	
Дөрөвдүгээр үзэгдэл

	Баялаг байдалтай айл байх бөгөөд нэгэн гоёмсог эхнэр бас нэгэн үзэсгэлэнт хүүхэн суулцан баймуй. Эхнэр хүүхний гэзгийг самнаж байх байдлыг үзүүлмүй. 

	 

	 

	Хөдлөл нэг

	Нэгэн тарган хуучин феодал шинжтэй тавиад настай хүн, нэгэн муухан хувцастай залуу хөвгүүн дагуулан орж ирээд гэрт орж суумуй. Тэр хөвгүүн зогсож баймуй. 

	Тэр тарган хүн тэр хөвгүүнд: — Чи очиж очиж миний өврийг суйлах гэж явдаг чинь үнэхээрийн нүдээ алдсан муу тархи байна. Би чам муугаар оролдохгүй. Харин чи учраа гаргаагаад гуйвал би юм хайрлахгүй. Чи тэр мөнгийг хаа хийсэн буй?

	Тэр хөвгүүн: — Би аваагүй. 

	Тарган хүн: — Ээ тийм үү, чи бүсээ тайлагтун! Хөвгүүн аргагүй бүсээ тайлмагц түг хэмээн хэтэвчтэй мөнгө унамуй. 

	Пүрэвдорж: — Энэ юу буй? хэмээн бас: — Нааш суу! Би чамайг яах ч үгүй. Харин чамд мөнгө өгье хэмээн хэтэвчийг авч хэдэн төгрөг гаргаж түүнд өгмүй. Хөвгүүн авалгүй гайхмуй. 

	Пүрэвдорж: — Зүгээр зүгээр, чи үүнийг авагтун. Би чамайг тусалж сайн санаагаар өгч буй. Аргагүй чи болбол ядуу хүн. Ийнхүү амьдрах нь туйлын зөв. Гагцхүү миний юмыг авах нь арай базаахгүй. 

	Тэр хөвгүүн тэр мөнгийг аваад өвөртөлж: — Таны хишиг хэмээмүй. 

	Тэр хүн: — За яршиг. Чи бас их зантай хишиг мишиг юм гэнэ. Чи үүнээс хойш чадвал улам чадвартай ажил хийх хэрэгтэй. Үүнээс хойш сайхан танилцлаа. Намайг таньж яв! Би сүүлд чамайг гуйх ч магадгүй. Чи над явж өгнө биз дээ. 

	Тэр хөвгүүн: — Эрхэм таны юу хэмээснийг шууд дагаж гүйцэтгэмүй

	Тэр тарган: — Тийм бол маш сайн. Чиний нэр хэн буй, хаа суудаг буй?

	Тэр хөвгүүн: — Миний нэр Шуутай хэмээдэг. Дамнуурчны найман гудамжинд суудаг. Таны алдар хэн гэдэг буй?

	Тарган хүн: — Миний нэр Пүрэвдорж гэдэг. Чи ч ядуу ард биз дээ. Би ч хөрөнгөө хураалгасан феодал хүн. Гэвч үнэндээ ядуу ардад их л тус хийдэг хүн болой. Хөвгүүн чи суу, цай уу! хэмээн аяга авч өгмүй. 

	Эхнэр хажуугаас: — Энэ чинь юун хүүхэд буй? Пүрэвдорж: — Ээ энэ хүү намайг хоршоонд ороод юм авч, амьтантай шахцалдаж байтал миний өврийг ухсан юмаа. Тийнхүү би дагуулан ирээд танилцаж байна. Эхнэр хүүхэн хоёр ихэд хүйтнээр инээх бөгөөд харин бас суйлдаг хүнээ суйлж гэж инээж: — Хүү минь цай уу хэмээмүй. 

	 

	 

	Хөдлөл хоёр

	Гаднаас мөнөөх Баатар, Шагдар хоёр орж ирмүй. Пүрэвдорж ихэд инээн баясаж: — За эрхэм хоёр сайн уу? Суу суу! Тэр хоёр орж ирж суугаад тэр Шуутай гэдгийг байн байн харж: — Энэ юун хүүхэд буй?

	Пүрэвдорж: — Энэ миний шинэ танил. Би өнөөдөр хоршоонд ортол энэ хүү миний өврийг суйлж байхыг би мэдэж барьж ирээд буй. 

	Шагдар: — Үхсэн муу хулгайчийг, хүний юмыг авах хүн ийм хөнгөн мөчид байж баригддаг юм уу? Чи үүнээс хойш намайг дагагтун! Би чамд тун сайн арга зааж өгмүй. 

	Тэр хүн: — Ээ би аргагүй ядуу хүн тул ийнхүү амьдардаг юм. Та ямар хулгайч биш. Би ч одоо хулгай хийхээ зогсъё. 

	Шагдар: — Биш биш, бид чамд үнэнээс хэлж буй. Чам муугаас бид айхгүй. Чамайг яах гэвэл ч яаж ч чадна. Бидэнд өөрсдийн хууль цааз, ял шийтгэвэр буй. Манай хууль цааз болбол хулгай хийсэн байтугай хүн алсан хүнийг ялладаггүй. Гагцхүү бидний үгээс зөрчих ба нууцыг задруулсан этгээдийг заавал алмуй. Бид чамаас дээгүүр ажлын хүмүүс болой. Чи харин таньж авагтун! Үүнээс хойш манай нөхөр боллоо шүү. Энэ бүхүй ярьсан зүйлийг гадагш хэлж задруулж болдоггүй. Бие биеэ таньж туслалцан явах хэрэгтэй. За чи явагтун! Дараа уулзъя хэмээгээд бас хэд хэдэн төгрөг гаргаж өгмүй

	Шуутай ихэд баярлан: — За үүнээс хойш ах нарын юу хэмээснээр явъя. 

	Шагдар: — За за, болно болно. Чамайг ямар ч хэрэгт орсон бид нар хамгаалан авч чадмуй. Манай нөхөр хань маш олон буй. Шуутай тун их баярлан үсрэн харайлан одмуй. 

	Мөнөөх Баатар өврөөсөө баахан мөнгө янчаан боодолтойгоор гаргаж Пүрэвдоржид өгмүй. Түүний чихэнд бас маш олон үг шивгэнэмүй. Пүрэвдорж тэрхүү мөнгийг авч далд хиймүй. Эхнэр босож цай халааж өгмүй. Мөнөөх Баатар бас тэрхүү гоёмсог хүүхний дэргэд очоод чихэнд нь хэдэн үг хэлж бас үнсмүй. Хүүхэн сочсон мэт эцэг Пүрэвдоржийн зүг хялайн харж тэндээ хоёул харилцах маягтай баймуй. Пүрэвдорж авдраас коньяк хэмээх архи гаргаж хэдэн аяганд хуваан хийгээд нэгийг Шагдарт өгч хэрэг үйл сэлт хийморь чинь улмаар хөгжиж явахын төлөө энэхүү хундагыг барья. 

	Шагдар хүлээн аваад ахын хайрласныг хичээж хүртмүй хэмээн ууж орхимуй. 

	Пүрэвдорж бас нэг хундагыг Баатарт өгч: — Хүргэний гавьяа үйлс улам бүтэж явахын төлөө энэхүү хундагыг барья. Мөнөөх Баатар тэрхүү хундагыг авч уумуй. 

	Пүрэвдоржоос шувтран өөрөө нэгэн аяга уугаад ийн хэлрүүн: — Би хэдий хөрөнгөө хураагдсан феодал гэвч миний хөрөнгийг яаж хурааж барах буй. Энэ засагт эрхгүй хэмээвч ирэх засагт эрхтэй. Эзэн сүлдэнд өршөөлтэй эгэл түмнээс эрхэм заяатай хүн мөн гэж санамуй. Одоо сонсвол Хөхийн Халтар тэргүүлэн зарим ардууд намайг нударган гэх зэрэг дахин шүүмжилж байгаа бололтой. Тэр Хөхийн Халтар их хортой хувьсгалч гэдэг. Түүнийг нэг учрыг олбоос маш сайн асан. 

	Шагдар хажуугаас: — Тэр муу юу байгаа юм буй. Нэгэн үдшийн хашааны булангийн хэрэг биш үү. 

	Пүрэвдорж: — Мөн мөн, эрхэм дүүгийн хэлдэг маш зөв. Та нар энэ мэтээр надад тусыг өгөхөд би үнэхээрийн баярлавч барахгүй байна. Бид нар өөрсдийн хань нөхдөө олон болгож улам улмаар ихээхэн түйвээн хөдөлгөөн гаргуулаад байвал энэ засаг тогтворгүй болж олон ард биднээс айн дагахгүй хаа гармуй. Өөр засаг тогтвоос бидний урьдын ямар ч хэрэгт ял гэмгүй болох тул бид нууц сүртэй ажлаа хийхийн нөгөөтээгүүр олон ардын ам саналыг татаж энэ засгийн бурхан шашин ба олон түмэнд харштай зүйл гарахыг ашиглаж ихээхэн цуу үгийг тархаан явуулж ийм хоёр ил далд хүчээр тэмцвээс эдний муу сайн ардуудаас айх юу байх вt. 

	Нөгөө хоёр: — Ахын үг маш зөв. Шилийн хонхрынхон цөмөөр бидний нөхөд. Тэр дээр ван, гүн, феодал нарын этгээд ба ихээхэн лам нарын этгээд цөмөөр бидний түшиг мөн. Иймд бид нар амандаа бас хувьсгалч үг хэлж ардыг айлган айлгах дээрэмдэхийг үйлдвээс хувьсгалч ардын нэр ба тэдний ажилд давхар муу нэрийг олгож явах биш үү. Ийм болбоос ардын төрийг аймшигтай түгшүүртэй болгосоор байж чадмуй. 

	Пүрэвдорж: — Хэн хэн хэмээн инээж: — Зүйтэй, мэргэн дүү нарын үг маш зөв. Чухам миний санаатай нийлэлцэв. Бид бас энэ замаар ихээхэн мөнгөтэй болбоос юугаар дутагдах буй хэмээн ярилцан байтал гэнэтэд хүний хөлийн чимээ гармуй. 

	Эхнэр яаран: — Дуугүй дуугүй хэмээмүй. Бүгд дуугүй архиа ууцгаан суумуй.

	 

	 

	Хөдлөл гурав

	Гаднаас нэгэн лам орхимжтой хийдийн бололтой орж ирмүй. Бүгдээр хүндлэлцэн: — За Галсан гуай дээш морил!

	Эхнэр: — Багш дээш морил хэмээлцмүй. Багш дээш суумуй. Бас Пүрэвдоржийг харж: — Эрхмийн бие лагшин тавтай юу? Сонин айлтгах юу байна?

	Пүрэвдорж: — Сайн байна, сонин сониныг хэлээд яаж барах буй. 

	Эхнэр ламд: — Багшийн лагшин тавтай юу?

	Лам эхнэрийг харж инээн: — Сайн байна. Цэрэнханд бие сайн уу, юу хийж байна? хэмээн хүүхнийг асуумуй. — Цөмөөр зүгээр хэмээн хариулмуй. — Лам та тавтай айлдаж байна уу, та намайг таньж байна уу? хэмээн Шагдар хэлмүй. 

	Лам: — Байз хө, та чинь хэн билээ? Таних ч таньж байна. Нэрийг чинь мартаад байна. 

	Шагдар: — Миний нэр Шагдар гэдэг. Яагаа вэ би тэр жил лам танаар нэгэн аврал уншуулж байсан шүү. Лам дээш дорогш харж нэгэн зэрэг бодсон болоод: — Мөн мөн, уухай манай Шагдар уу? За юу хийж байна даа. 

	Шагдар: — За шавь нар бид ламтны авралаар гэмгүй мэнд байна. Би тэр жил учирсны дараа хэрэгт холбогдож шоронд удтал суугаад дараа гараад арга буюу мөнөөх л хуучин ажлаа хийж яваа. 

	Лам: — Уухай, ээ за за яах вэ дээ. Зайлуул чи ч мөн сайн эр юм. Тэгээд шоронд ороод гараад ирсэн биеэ. Хэцүү юм уу?

	Шагдар: — Хэцүү юу байх вэ дээ. Харин тэр чинь одоо бид нарын хааяа очиж амардаг гэр шиг болсон шүү. Амь насанд болбоос багш нарын сахиусны авралаар мэнд гайгүй явах юм. 

	Пүрэвдорж ламд архи хийж бариад: — За бид нар лам танд хамаг хэрэг үйлсээ даатгая. Бид нар болбоос гаднын хүн үгүй. Цөм бидний нэгэн сэтгэлийн зүрх болно. Иймд та харин морилж ирсэн нь маш сайн. Бид ч таныг харин залж ирж аврал ном уншуулах ба заяаны таван тэнгэрийг тахиулах гэж байсан. Харин энэ цагт ийнхүү тохиолдон, өөрөө морилж ирдэг нь зөндөө сайхан хэргийн ерөөл дэмбэрэл болно. Та одоо бидэнд уншиж айлтгавал зав чөлөөгөөр ямар байна?

	Лам: — Болно болно, юу байх вэ. Жаал жуул тахилын арвайн гурил, шар тос, сүү, архи, хадаг хив байваас болно. 

	Пүрэвдорж эхнэртээ: — Ламтны айлдсаныг бушуу бэлтгэ. Эхнэр хүүхэн хоёр яаран бурхан тахилаа арчиж тахил таваг бэлтгэн зогсмуй. 

	Лам Пүрэвдорж нарт энгийн юм харилцан байхдаа төдий ном уншихын бэлтгэн цөгцөнд тахилыг үйлдэн: — За би та нарын нас буяныг уртатгах болон цог заль сүлд хийморь бадарч явах тухай заяа таван тэнгэрт даатгаж өгье. Та нар өөрсдөө доор бүрдээ залбирч суусугай! хэмээгээд төдий ном уншин арц хүж уугиулан дэн зулыг шатааж нэгэн зурвас сүсэг бишрэлийн байдал үзэгдлийг гарган байтал

	хөшиг хаамуй. 

	 

	 

	
Тавдугаар үзэгдэл

	Нэгэн олон нийтийн цэнгэлдэх жүжгийн газар байх бөгөөд хөгжим сонсогдож олон хүмүүс нааш цааш зорчих нь алс харагдан харагдан өнгөрмүй. Нэгэн этгээдэд буфет, цайны худалдааны дэлгүүр баймуй. Дэлгүүрийн чанад талд нэгэн Европ хувцастай хүн элдвийг дэлгэж худалдаалмуй. Наад этгээдэд улс ирж цай, тамхи, пиво, квас зэргийг авмуй. 

	 

	 

	Хөдлөл нэг

	Өнөөх Цэрэгмаа гоёмсог торгон хувцастай минж булган малгайтай туналжин гарч ирэх бөгөөд бас нэг гоёмсог хүүхэнтэй учран тэнд ярилцан зогсмуй. 

	 

	 

	Хөдлөл хоёр

	Хоёр залуу хүн нэгэн нь мөнөөх Шагдар баймуй. Хоёул орж ирээд Цэрэгмаатай толгой дохисхийн өнгөрөөд нэгэн этгээдэд бас нэгэн хүнтэй учран ярилцан зогсож баймуй.

	 

	 

	Хөдлөл гурав

	Гаднаас нэгэн орос хувцастай залуу хүн орж ирээд шууд буфетийн дэргэд очиж тамхи аваад мөн тэндээ талбари-ыг түшиж элдвийг ажиглан зогсож баймуй. Энэ нь Жамбал болой. Мөнөөх Цэрэгмаа туналзсаар тэр ярьж байсан хүүхнээ орхин буфетийн дэргэд ирж өврөөс түрийвчтэй мөнгө гарган тамхи чихэр авах хэмээн мөнгө тоолж хэтэвчээ талбари дээр тавиад баймуй. Жамбал гэнэтэд тэр хэтэвчийг үзэж ойртон очиж ажиглаад шууд гартаа авч үзмүй. 

	Цэрэгмаа эргэж түүнийг үзээд их л уурласан байдалтай болж: — Та ямар хүн буй? Юунд бусдын мөнгөтэй хэтэвчийг эргэх хооронд авч буй. Та чинь хулгайч биш биз. 

	Жамбал инээн: — Таны хэтэвч мөнгөтэйгөө энэ байна. Би хулуух хэмээсэн бус, үзэж байна. Хулуух бол хэзээний аваад явах биш үү. 

	Цэрэгмаа: — Та үзэх ямар хэрэгтэй буй?

	Жамбал: — Үзэх хэрэггүй болбол таны түрийвчийг авах ёсгүй. 

	Цэрэгмаа: — За та ямар хэрэгтэй юм буй? Тэр түрийвчийг өгнө үү, үгүй юү. 

	Жамбал: — Би таны түрийвчийг өгөхдөө өгнө. Гагцхүү та энэ түрийвчийг хаанаас авсан буй?

	Цэрэгмаа: — Хаанаас авсан чи танд ямар хамаатай буй?

	Жамбал: — Үгүй, би мэдэх хэрэг байна. 

	Цэрэгмаа: — Би үүнийг пүүсээс авсан юм. 

	Жамбал: — Хэзээ авсан буй?

	Цэрэгмаа: — Ээ үүнийг аваад хэдэн жил болж байгаа юм. 

	Жамбал: — Та үүнийг шинэ байхад авав уу? Хуучин байсныг авав уу?

	Цэрэгмаагийн зүс хувираад баахан эргэлзэх мэт болж: — Шинийг авалгүй юунд хуучныг авах буй? Та үг үгүй тэр түрийвчийг минь аль! хэмээн ноцон ирмүй. 

	Жамбал: — Би танд өгөх ч өгнө. Одоо өгч чадахгүй. 

	Цэрэгмаа: — Та ямар жигтэйхэн хүн буй? Бусдын юмыг булааж аваад эмэгтэй ядуу хүн хэмээн дарлаад байх чинь. Би чамайг цагдаа албаны хүнд хэллээ шүү. 

	Жамбал: — Харин хоёулаа цагдаа албаны хүнд очъё. Надур энэ тухай тантай ярилцах зүйл ихээхэн байна. Таны мөнгө янчаан ч энд байна. За явъя даа хэмээн хүүхнийг чирмүй. 

	Цэрэгмаа ийш тийш харваас олон амьтан цөм тархаж явсан баймуй. 

	Цэрэгмаа айсан байдалтай: — Та байз, бага хүлээе. Энд надтай цуг яваа хүн буй. 

	Жамбал: — Хүлээх явдалгүй. Та надаас бүү айгтун! Би хулгай муу хүн бус. Гагцхүү энэ түрийвчийн учрыг сураглаж яваа хүн буй. Цэрэгмаа түүнийг дуртай дургүй дагаж ямагт ийш тийш харж явтал мөнөөх хоёр Шагдар нар гэнэтэд эсрэгээс гарч ирмүй. Энэ завсар буфетийн үүднээс холдсон байх бөгөөд эргэн тойрон хүнгүй, дэнгийн гэрэл бараг бүрэг болж тархахын дохиог шаардсан чийдэн байн байн унтарч баймуй. 

	Цэрэгмаа муухай дуугаар: — Нөхөд амь авар! Энэ нэг хулгайч харин миний хэтэвчтэй мөнгийг булаан аваад намайг харин цагдаад очмуй хэмээн чирсэн баймуй. 

	Мөнөөх хоёр шууд ирж Жамбалын хоёр талаас барьж: — Чи ямар муу дүрсгүй хар хулгайч буй? Олон хүний дэргэд эмэгтэй буурай хүний эд мөнгийг булаан аваад дарлан жанчаад байх нь ямар ийм түрэмгий харгис золиг буй?

	Жамбал: — Би хулгайч бус. Энэ хүүхний авч яваа түрийвч болбол миний урьд алдсан түрийвч мөн. Ийм учраас би энэ нөхөртэй зохих газар очиж түрийвчийн учрыг олох гэсэн юм. 

	Шагдар: — Яана гэнэ ээ. Энэ эмэгтэйг чи дарлах буюу. Яасан задарсан хар хулгайч буй? Чиний үхэх цаг чинь ирж хэмээн хоёр этгээдээс учир дүрсгүй зодмуй. 

	Энэ завсар хүүхэн айн нэгэн буланд хоргодож харж баймуй. 

	Жамбал их дуунаар: — Хүн аллаа, хүн аллаа хэмээтэл өнөөх хоёр Жамбалын гарыг барьж амыг нь алчуураар уяж

	Шагдар Жамбалыг: — За мал минь чи үхэх цаг чинь ирж, чамайг бид хоёр энэ байшингийн ард аваачаад алж хаямуй хэмээгээд бас тэр хүүхэнд: — Чи харьж байгтун! Бид дараагаар очъё хэмээн Жамбал өшиглөн жанчин түлхэн цөмөөр дөнгөж гартал чийдэнгийн гэрэл гурван дохио өгч унтрахыг завдмуй. 

	 

	 

	Хөдлөл дөрөв

	Эд нарыг сая гарахыг завдтал эсрэгээс нь хоёр буутай цагдаа ороод ирмүй. Цөм сочин зогсмуй. Цагдааг дуу гарахаас өмнө

	Шагдар хэлрүүн: — Цагдаа гуай та харагтун! Энэ хулгайч бусдын юмыг аваад зугтахыг завдтал бид бариад зохих газар хүргэж өгөхөөр явж буй. Та үүнийг барьж авмуу. — Хэн, юу? Энэ хүн үү?

	Шагдар: — Тийм тийм. 

	Цагдаа: — Энэ хулгайч юм уу, юунд амыг боосон буй?

	Шагдар: — Энэ золиг дэмий хашхичаад галзуу хүн болон баашлахуйд бид боосон юмаа. 

	Цагдаа: — Тайл хэмээмүй. 

	Шагдар: — Үгүй, цагдаа тайлж хэрхэвч болохгүй. Их муухай хашхирмуй. 

	Цагдаа: — Тайл гэж байна шүү. 

	Шагдар: — Тайлж болохгүй. Зохих газар аваачиж өгөөд тайлахад оройтохгүй биш үү?

	Цагдаа: — Би мэдэж байна, тайлагтун!

	Шагдарын нөгөө нь: — Цагдаа гуай үүнийг харахгүй юү? Ийм сүрхий тэрсэлж буй. Бид хоёр дөнгөж байна. Галзуу ч юм уу мэдэхгүй. Энэ завсар хүүхэн зугтан одмуй. 

	Нэгэн цагдаа өөрөө урагш ирж: — Та хоёр тавигтун! Бид хоёр байна, зүгээр хэмээн тавиулж бас амны боолтыг нь тайлж: — Чи ямар задарсан муу хулгайч буй? Юунд бусдын юмыг дээрэмдэн зугтаах хэмээсэн буй?

	Жамбал: — Цагдаа нөхөд гуай та нар битгий эндүүрэгтүн! Би хулгайч бус. Тэр жилийн хүн алж мөнгийг тоносон хэргийн эзнийг олж аваад байтал бас энэ хоёр хүн ирж намайг барьж амыг боогоод гадна аваачиж алах гэж явсан нь харин завшаанаар та нартай учрав. 

	Цагдаа: — Хулгайн эзэн нь хаа буй? Тийм болбол чи юунд бусдын мөнгө түрийвчийг авсан буй? Энэ завсар нөгөө хулгайч алгуур алгуур бөхсөөр гарч дутаан одмуй. Эд нар мэдээгүй л баймуй. — Энэ түрийвч болбол чухамхүү тэр алдсан юмны хамт алдагдсан түрийвч бөгөөд үүнийг олбоос уул дээрэмчнийг олоход дөхөм болох баримт болой. 

	Жамбал: — Одоо тэр хулгайч чинь хаа байна. Бүгдээр эргэж хартал нэг ч хүнгүй байна. Цагдаа нар их л гайхаж эргэлзмүй. 

	Жамбал: — Нөхөд цагдаа нар аа! Та бүхэн түргэн тэднийг хөөн баримуу. Бид нэгэнт хүний зүсийг таньсан тул одоо бүгдээрээ хүчин хавсарч эрэн сурвалжилж барихад дөхөм болжухуй. Цагдаа нар гайхалдаж тэндээ эрэлдэж ийн тийн харж баймуй. 

	 

	 

	Хөдлөл тав

	Мөнөөх Цэрэгмаатай анх ярилцаж байсан хүүхэн бас нэг хүүхний хамт дотроос гадагш гарч явж явмуй. 

	Жамбал түүнийг үзээд цагдаад: — Энэ хөгтэй хүүхэн энэ түрийвчийг авч явсан хүүхэнтэй ярилцаж байсан хүүхэн болой. Энэ лав танимуй. 

	Цагдаа их дуугаар: — Хүүхэн хүүхэн ээ зогсож бай! Тэр хүүхэн эргэж хараад зогсмуй. 

	Цагдаа нар очоод: — Танаас бид юм асуух юм. Тэр түрүүнд ярилцаж байсан улаан дээлтэй хүүхний нэрийг хэлж өгмүү. 

	Тэр хүүхэн: — Ямар улаан дээлтэй хүүхэн, хаа юу хэлж байгаа юм буй?

	Жамбал хажуугаас: — Нөхөр та тэр тушаа хэмээн гараар зааж нэгэн улаан дээлтэй хүүхэнтэй ярилцаж байсан шүү дээ. Түүнийг асууж байна. 

	Хүүхэн нэгэн зэрэг бодоод: — Ээ Цэрэгмаа юу?

	Жамбал: — Тийм тийм. 

	Хүүхэн: — Танина танина. 

	Цагдаа: — Чи түүний гэрийг мэдэх үү?

	Хүүхэн: — Мэднэ. 

	Цагдаа: — Тийм бол биднийг дагуулаад түүний хашааг зааж аль. 

	Хүүхэн: — За хэмээн хамт гарч одмуй

	(хөшиг хаамуй)

	 

	 

	
Зургаадугаар үзэгдэл

	Нэгэн хашааны дотор пийшинтэй байшинд дотор гадна хоёр тасагтай. Дотор тасагт хоёр ортой. Гадна тасагт ширээ сандал буй. Орон дээр нэг хүүхэн сууж бас төвөд бололтой хүн хувцас дээлийг тайлан унтахыг завдаж оронд гарах ба хүүхэн үүд хаалгаа түгжээд ирж оронд суумуй. 

	Төвөд байн байн өндийж: — Танай хар хүн арай ирэхгүй байгаа даа. 

	Хүүхэн: — Үгүй үгүй, энэ өдөр ирэхгүй. Хоёулаа унтах хэвтэхийг завдан төвөд урьдаар хөнжилд орон хэвтэж баймуй. 

	 

	 

	Хөдлөл нэг

	Гаднаас мөнөө Цэрэгмаа их л айсан яарсан хэлбэртэй ирээд үүдийг балбаж баймуй. Гэрт дотор төвөд, хүүхэн хоёр өндийж сандран төвөд яаран: — Одоо хэрхэх билээ?

	Хүүхэн: — Байз байз, чагная. Хэн байна? Үүдийг учиргүй цохилмуй. Төвөд сандран орох газар олж ядаад яаран гүйн гарч нэгэн хашааны буланд очтол нэгэн бяцхан пин баймуй. Түүнд ортол өөдөөс нь зуудаг нохой ухасхийн хуцаж зуун алдмуй. Төвөд сандран буцаж ороод гадна тасалгааны хаалганы ард ормуй. Хүүхэн гарч хаалгыг тайлмуй. Цэрэгмаа орж ирмүй. 

	Хүүхэн Цэрэгмаагаас: — Чи яасан ийм орой буцаж ирэв? Чамайг энэ орой ирэхгүй гадна гарч хоносон юм байг хэмээн санав. 

	Цэрэгмаа дотогш бушуу бушуу явж: — Хэцүү байна, хэцүү байна. Хэцүүдэхийг шахлаа.

	Хүүхэн: — За яагаа вэ, юу болов?

	Цэрэгмаа: — Яах юу байх вэ? Ший дээр явтал нэг хүн миний авч явсан хэтэвчтэй мөнгийг аваад бас цагдан сэргийлэхэд аваачиж өгөхийг шахав. 

	Хүүхэн: — Тэр нь хулгай буюу. Харин цагдан сэргийлэхэд очихгүй яагаа вэ?

	Цэрэгмаа: — Ай чи мэдэхгүй байна, их учиртай хэмээгээд дэмий сулилхийлэн суумуй. Хүүхэн гарч хаалгыг түгжээд орж ирж дотор хаалгаа бас түгжээд сая төвөдийг гаргаж ирмүй. 

	Төвөд: — Энэ нь хэн буй?

	Хүүхэн: — Зүгээр зүгээр энэ манай дүү. Төвөд ирж бушуухан ханз оронд ороод толгойгоо бүтээн хэвтмүй. 

	Хүүхэн: — Цэрэгмаад чи цай уу!

	Цэрэгмаа: — Үгүй үгүй, зүрх цохиод байна. — Ээ би их айлаа. 

	Хүүхэн их л гайхсан мэт: — Юутай жигтэй ямар золиг буй хэмээн гайхсан мэт болмуй. 

	 

	 

	Хөдлөл хоёр

	Хоёр хүн сүүтгэнэн сүүдэр дагаж ирээд нэг нь хашааны дээгүүр давж хаалга тайлан нөгөөгөө оруулмуй. Энэ завсар гэрийн дотор хүмүүс хашааны хаалганы дууг сонсож сочилцон байтал тэр хоёр шууд хүрч ирээд байшингийн үүдийг цохимуй. Мөнөөх төвөд ихэд сочиж босон харайж орон доор ормуй. 

	Цэрэгмаа мөн их л айн: — Би хаа орох билээ? хэмээн ийш тийш гүйн сандармуй. 

	Хүүхэн Ханд: — Чи одоо гэртээ ирээд юунаас айх буй? Зүгээр зүгээр гэж хаалгыг: — Хэн буй? хэмээн тайлж өгмүй. Өнөөх хоёр орж ирмүй

	Цэрэгмаа түүнийг үзэж: — Ээ харла та хоёр уу? Би харин тун их айв. Одоо бид хэрхдэг билээ?

	Шагдар: — Зүгээр зүгээр, одоо айх юмгүй. Тэд биднийг олох ч үгүй, бас таних ч үгүй. 

	Цэрэгмаа: — Тэр золигийн хар хүн бас айхавтар хүн байна. 

	Шагдар: — Гайгүй тэр золигийг бид мэдье. Чи харин тэр хэтэвчийг хаанаас олсон юун хэтэвч буй?

	Цэрэгмаа: — Тэр хэтэвчийг Түвдэний эмгэн өгсөн юм. Шагдар дуугүй толгойгоо сажмуй. 

	 

	 

	Хөдлөл гурав

	Гадна мөнөөх цагдаа нар хэд хэд болоод тэр хүүхнийг дагуулан ирж энэ хаалга гэлцэн үүдийг цохимуй. Гэр доторх хүмүүс түүнийг сонсож, — За одоо харин муухай боллоо. Хэрхэх билээ хэмээлцэн сандарч цөм энд тэнд нуугдаад гагцхүү хүүхэн Ханд үлдэж: — Хэн буй? хэмээсээр гарч ирмүй. 

	Гаднаас: — Би байна, бушуу хаалгаа тайл! хэмээн хүүхэн дуугармуй. Үүдийг тайлтал цагдаа нар түргэн орж ирмүй. Цагдаа нарын нэг нь буу барин хаалгыг сахиж бусад нь Хандыг дагуулж дотогш ормуй. 

	Цагдаа Хандаас: — Чиний нэр хэн буй?

	Ханд: — Миний нэр Ханд гэдэг. 

	Цагдаа: — Хүүхэн хаа байна?

	Ханд: — Мэдэхгүй, урьд шөнө ший үзэхээр яваад ирээгүй. 

	Цагдаа нар: — Танай гэрт одоо ямар хүмүүс буй?

	Ханд: — Манайд одоо надаас өөр хүнгүй буй. 

	Цагдаа нар бүр гайхаж: — Жигтэй юм хэмээгээд үнэхээр ирээгүй буюу?

	Ханд: — Үнэхээр ирээгүй, үнэхээр ирээгүй. Юунд та бүхэнд худал хэлэх буй. Би худал хэлж ер сураагүй. 

	Цагдаа нар нэгэн зэрэг эргэлдэн сая гарахыг завдан автал Жамбал: — Нөхөд цагдаа нар аа! Бид нэгэнт эдний гэрийг олсон тул нэгэн зэрэг юм хумыг нь нэгжиж тэмдэглэн үзээд явбал сайн бус буюу. Цагдаа нар: — Тэгвэл тэгье хэмээн дахин орж нэгэн цагдаа хүүхэнд хэлрүүн: — Бид хулгай эрж явна. Танайд энд юм хум үзэх хэрэгтэй байна. Та ч биднийг цөмийг дагаж үзээрэй. 

	Ханд их л айж: — Та бүхэн юу үзэх буй? Бидэнд үзээд байхаар их юм байхгүй. 

	Цагдаа нар: — Танд хамаагүй хэмээн үүнээр юм эргэлцэн энд тэнд хөндий булан, ор ширээний доогуур шагайж явтал нэгэн нь гэнэтэд орон их юм байхыг үзэж: — Энэ юу буй? хэмээн чангааваас нэгэн хүний гуталтай хөл гарч ирмүй. 

	— Энэ юу буй? хэмээн бүгдээр лавлаж чангааваас харин нэгэн төвөд хүн гарч ирээд: — Гончигсүм гончигсум, би хулгайч биш. Би хулгайч биш. 

	Цагдаа нар: — Нохой чи үгүй атлаа орон доор орж нуугдаж байдаг юм уу? Барь! хэмээж бас Хандад: — Чи зальтай эм. Харин худал хэлдэггүй чинь энэ буюу. Барь! хэмээмүй. Төдий цагдаа нар маш чангалан буу гаргалцан ирж мөнөөх хоёр хулгайч ба Цэрэгмаа нарыг нэгжин гаргаж бариад цөмөөр гарч хашаан дотор эрэн нэгжин явмуй. Баруун хойд буланд нохой уясны орчим нэгэн эсгий мэсгийгээр дарж овоолсон их авдар баймуй. 

	Цагдаа очоод тэр авдрыг нээж: — Энэ юун буй, энэ юун буй хэмээлцэн авдраас дээш нэлээд татаж нэгэн юм босгоогоод гар цахилгааны гэрэл тусгаж үзвээс маш аймшигтай муухай болсон үхсэн хүний нүүр толгой нь үзэгдэж цөм дуугүй гайхан харж удтал байтал хөшиг хаамуй. 

	Үхдэлийн нүүрт зөвхөн гэрэл тусгаж бусад гэрлийг цөмийг унтраамуй. 

	 

	Төгсөв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 “Шөнийн буг” жүжгийн “Нэгдүгээр үзэгдэл”-ийн дотор “Хөдөлбөр 1”, “Хөдөлбөр 2”, “Хөдөлбөр 3”, “Хөдөлбөр 4”, “Хөдөлбөр 5”, “Хөдөлбөр 6”, “Гуравдугаар үзэгдэл”-ийн дотор “Хөдөлбөр нэг”, “Хөдөлбөр хоёр", “Хөдөлбөр гурав”, “Хөдөлбөр дөрөв” хэмээснийг “Хоёрдугаар үзэгдэл”, “Дөрөвдүгээр үзэгдэл”-ийн доторх “Хөдлөл нэг”, “Хөдлөл хоёр”... мэтээр нэрлэсэнтэй нэр томьёог адилтган жигдлэв. (Д. Цэдэв)

